
3 shkurt 2009

Kriza Financiare dhe Ekonomike Globale

Të dashur miq,

Në vijim të Qarkoreve Nr. 41 dhe Nr. 49 (2008) të ITUC, një diskutim i rëndësishëm mbi thellimin e krizës botërore financiare dhe ekonomike u mbajt në takimin e fundit të Këshillit të Përgjithshëm të ITUC (Bruksel, 16-18 Dhjetor 2008). Këshilli i Përgjithshëm miratoi propozimet për veprim të përfshira në paragrafin 27 (i) deri në (x) të dokumentit (4GC/E/8, bashkëngjitur për referencë) dhe, veç kësaj: 
· Autorizoi punën e ITUC me TUAC dhe Federatat e Global Union bazuar në Deklaratën e Uashingtonit të bërë nga sindikatat, për të përgatitur një deklaratë të mëtejshme gjithëpërfshirëse e cila të përfaqësojë pikëpamjet e të gjithë anëtarëve të ITUC, qofshin nga vendet e G20 apo nga vendet që nuk janë të përfshira në G20, si edhe për t’u përgatitur për diskutimet me qeveritë në kohën e Samitit të ardhshëm të G20 (Londër, 2 prill 2009);

· Vendosi që ITUC duhet të përcaktojë një datë në të cilën të gjithë anëtarët në mbarë botën duhet t’u paraqesin qeverive të tyre deklaratën e sipërpërmendur, para Samitit të G20 në Londër;
· Ra dakord për krijimin e një institucioni për grumbullimin dhe shpërndarjen e informacionit (clearing house) lidhur me përgjigjet e sindikatave kombëtare dhe ndërkombëtare ndaj krizës, në bashkërendim të ngushtë me TUAC dhe partnerë të tjerë të Global Unions.
Po ju shkruaj tani: për t’ju ofruar një rishikim të shkurtër të zhvillimeve më të fundit ekonomike; për të raportuar mbi veprimet e follow-up-it të ITUC lidhur me vendimet e Këshillit të Përgjithshëm, duke iu referuar veçanërisht diskutimeve mbi krizën të zhvilluara në takimet e instancave të larta me Fondin Monetar Ndërkombëtar (FMN) dhe Bankën Botërore më 14-16 janar 2009; dhe për t’ju përditësuar lidhur me veprimet e parashikuara të sindikatave për muajt në vijim. 
Veçanërisht do të doja të përqendroja vëmendjen tuaj tek data në të cilën të gjithë anëtarëve u kërkohet t’u paraqesin qeverive të tyre një deklaratë të re – që do të titullohet “Deklarata e Sindikatave për G-20 Londër” – mbi krizën, e cila është e Hënë 23 Mars 2009. 
1) Perspektiva Ekonomike në botë
Që nga takimi i Këshillit të Përgjithshëm, situata ekonomike ka vazhduar të përkeqësohet me shpejtësi në të gjitha rajonet. Më 28 janar 2009, FMN paraqiti parashikimet e rishikuara për 2009 dhe njoftoi që rritja e përgjithshme ekonomike globale, e matur me përqindjet e shkëmbimeve të tregjeve, do të jetë negative për të parën herë që nga lufta e dytë botërore (ose duke përdorur përqindjet e shkëmbimit të barazisë së fuqisë blerëse, +0.5 për qind). Në mënyrë specifike, përqindja e rritjes pritet të jetë tejet negative në të gjitha ekonomitë e industrializuara, ekonomitë aziatike të industrializuara rishtas, Evropën Qendrore dhe Lindore dhe Meksikë. Rajone të tjera në zhvillim do të vazhdojnë të kenë rritje pozitive por shumë më të ngadaltë. Rritja e fuqishme që zgjaste prej disa vitesh në Afrikë dhe në rajone të tjera që eksportojnë mallra konsumi tani ka ndaluar për shkak të rënies së çmimeve të mallrave. Rritja më e fuqishme për 2009 parashikohet për Kinën me 6.7 për qind, por kjo është sa gjysma e përqindjes së rritjes që vendi pati në 2007 dhe kërcënon të shkaktojë një shkallë të lartë shpërnguljeje të punëtorëve migrues në veçanti. Fondi parashikon që inflacioni do të jetë afër zeros në vendet e industrializuara dhe thotë që tani ka një rrezik për deflacion në shumicën e tyre. 
Parashikimi më i fundit i FMN-së për rritjen është thuajse dy për qind më i ulët se ai i deklaruar në Nëntor 2008, pak para samitit të G20, dhe është rishikimi që paraqet përkeqësimin më të shpejtë që nga fillimi i krizës. Projektimet e reja ngërthejnë supozimin që qeveritë do të implementojnë një shtrirje fiskale substanciale të rendit 1.5 për qind të PBB së vendeve të G20. Me fjalë të tjera, FMN pret që situata të jetë shumë më e keqe nëse qeveritë nuk do të çojnë deri në fund angazhimet e tyre për implementimin e programeve të rikuperimit në shkallë të gjerë. 
FMN paralajmëron se e ardhmja është tejet e pasigurt dhe se çdo vonesë në ndërmarrjen e veprimeve ka gjasa të përkeqësojë edhe më tej perspektivën e rritjes. Ajo u bën thirrje një game të gjerë ekonomish emergjente dhe të avancuara të adoptojnë politika stimuli fiskal, të cilat në rastin më të mirë do të rezultojnë në njëfarë përmirësimi në fillim të vitit 2010. Megjithatë, Fondi deklaron se ekonomia globale është në ujëra të panjohura dhe se ka një rrezik serioz që cikli kundërveprues midis veprimtarisë reale dhe tregjeve financiare të intensifikohet duke çuar në efekte akoma më negative mbi rritjen globale. Përditësimi i FMN është në dispozicion në anglisht, frëngjisht, spanjisht, arabisht, rusisht, japonisht dhe kinezisht në: 

http://www.imf.org/external/pubs/ft/weo/2009/update/01/index.htm
Në të njëjtën ditë në të cilën doli raporti i FMN, ONP publikoi raportin e përvitshëm mbi Tendencat Globale të Punësimit (GET) ku deklarohej se papunësia globale në 2009 mund të rritet në një shkallë prej 18 milionë deri në 30 milionë punëtorësh për shkak të krizës dhe mbi 50 milionë nëse situata ekonomike vazhdon të përkeqësohet (duke e çuar përqindjen globale të papunësisë në mbi 7.1 për qind). Rreth 200 milionë punëtorë të tjerë, kryesisht në ekonomitë në zhvillim, mund të shtyhen drejt varfërisë ekstreme. Numri i të varfërve që punojnë – persona të cilët nuk janë në gjendje të fitojnë aq sa për të ngritur veten dhe familjen e tyre mbi 2$ për person në ditë mbi nivelin minimal të varfërisë – mund të rritet deri në 1.4 bilionë ose 45% të të punësuarve në botë. Duhet vërejtur se këto shifra qenë përgatitur bazuar në një parashikim të mëparshëm të një rritjeje më të madhe ekonomike dhe si pasojë nuk pasqyrojnë shkallën e plotë të rritjes së mundshme të papunësisë. Raporti i ONP është në dispozicion në:
http://www.ilo.org/wcmsp5/groups/public/---dgreports/---

dcomm/documents/publication/wcms_101461.pdf

Në 15 janar, raporti vjetor i OKB mbi Situatën dhe Perspektivat Ekonomike Botërore gjithashtu parashikoi përqindje rritjeje shumë më të ulëta, me një nivel mesatar rritjeje prej 1.0 për qind në 2009, përkundrejt 2.5% të vitit të kaluar. Kjo do të përkthehej në një rënie të të ardhurave botërore per capita në 2009. Veç kësaj, duke parë mbizotërimin e pasigurisë, raporti paralajmëroi se është krejtësisht e mundur një tablo edhe më pesimiste, në të cilën si shitja e shpejtë e aseteve financiare si pasojë e uljes së menjëhershme të çmimeve (sell-off) ashtu edhe kriza e kredive do të zgjasnin më shumë, teksa stimuli monetar do të verifikohej si joefektiv në planin afatgjatë dhe stimuli fiskal do të rezultonte shumë i vogël dhe i dhënë shumë vonë. Kjo më tej do të çonte në një prapsje mbarëbotërore në 2009, me rënien e prodhimit botëror deri në 0.4 për qind. Raporti i OKB-së është në dispozicion në:

http://www.un.org/esa/policy/wess/wesp2009files/wesp2009.pdf
Organizata e Kombeve të Bashkuara për Ushqimin dhe Bujqësinë (FAO) ka shtuar edhe paralajmërimin se, megjithëse çmimet e ushqimit kanë rënë disi që nga shtatori 2008, nuk mund të krijojmë asnjë ndjesi të rreme sigurie që kriza ushqimore e vitit të kaluar ka mbaruar, pasi faktorët që e shkaktuan atë nuk janë adresuar. Kriza e kredive po i lë fermerët me mangësi financash për plehra, fara dhe të mbjella, gjë që po shkakton një ulje të kultivimit të ushqimit. Kriza ka shkaktuar probleme të rënda në vendet në zhvillim, të cilave iu desh të shpenzonin 680 bilionë dollarë më shumë për ushqimin në 2008, çka e bëri numrin e personave të kequshqyer të rritej me 40 milionë në 2008 duke arritur në një total prej 963 milionësh. Raporti i FAO është në dispozicion në: 
http://www.fao.org/docrep/011/i0291e/i0291e00.htm
2) Takimet e niveleve të larta të ITUC me IMF dhe Bankën Botërore 

Një mundësi e hershme për të përparuar në pozicionimet ndaj krizës për të cilat u ra dakord në Këshillin e Përgjithshëm u paraqit kur një delegacion i niveleve të larta i përfaqësuesve të sindikatave nga mbarë bota u takua me Drejtorin Menaxhues të FMN, Dominique Strauss-Kahn, dhe Presidentin e Bankës Botërore, Robert Zoellick, si edhe me anëtarët e Bordit dhe zyrtarë të tjerë të lartë të të dy organeve, në Uashington më 14-16 janar 2009. Bashkëngjitur do të gjeni një raport të plotë të pjesëve të takimit që kanë të bëjnë me krizën ekonomike dhe financiare (Shtojca II). 

Gjatë diskutimeve, delegacioni i sindikatave nxiti mbështetjen aktive të institucioneve në marrjen masave të tjera të menjëhershme kundër prapësimit dhe rregullimet globale efektive për të garantuar një stabilitet të ardhshëm të ekonomisë globale, mbi bazat e Deklaratës së Uashingtonit të sindikatave. Të deleguarit deklaruan se FMN duhet të bëjë më shumë për t’u bërë thirrje atyre vendeve që nuk janë duke marrë përsipër pjesën e tyre të përpjekjeve fiskale në mbështetje të ripërtëritjes ekonomike globale, përfshirë disa vende të pasura të G20, që t’i marrin përsipër këto përgjegjësi. Delegacioni theksoi se sindikatat duhet të paraqiten në G20 dhe tjetërkund si partnere në proces për ngritjen e një kuadri të ri rregullator për sistemin financiar global dhe për qeverisjen multilaterale në përgjithësi. 

Në të njëjtën kohë, delegacioni i sindikatave theksoi impaktin negativ të politikave tradicionale deflacionare të cilat janë duke u implementuar nga FMN në disa vende të goditura nga kriza, përfshirë ngritjen e përqindjeve të interesit dhe të çmimeve të shërbimeve, kufizimet dhe madje edhe reduktimet e rrogave, veçanërisht në sektorin publik, dhe reduktimet e pagesave të pensioneve si dhe shkurtime të tjera të shpenzimeve publike. Veç kësaj, duke vazhduar të nxisë shumë nga vendet në zhvillim që të vënë në praktikë “disiplinën fiskale”, Fondi po i pengon ato të marrin pjesë në përpjekjen për stimulim.

Në përgjigje të kësaj, Zoellick dhe Strauss-Kahn u angazhuan në forcimin e programeve sociale për punëtorët e goditur nga kriza ekonomike. Zoellick deklaroi se Banka Botërore nuk bashkëndante opinionin e atyre që e shihnin mos-rregullimin e tregut të punës si pjesë të zgjidhjes së krizës. Strauss-Kahn dhe zyrtarët e lartë të Fondit i thanë delegacionit që Fondi nuk e kishte parashikuar amplitudën e krizës aktuale dhe as impaktin e saj tek punëtorët, dhe se e vlerësonte përvojën dhe ekspertizën e lëvizjes së punëtorëve e cila prej disa vitesh ka paralajmëruar për rreziqet që instrumentet financiare të parregulluara i kanosnin ekonomisë globale. Zyrtarët e FMN thanë se ata po i nxisnin vendet të cilave u ofrojnë asistencë financiare emergjence që t’i japin përparësi ruajtjes së rrjetave sociale të sigurisë, por anëtarët e delegacionit të sindikatave dhanë shembuj të vendeve të tyre në të cilët disa nga kushtet apo “veprimet paraprake” të kërkuara për të marrë hua nga FMN kishin pasur impakt mjaft negativ tek punëtorët. 

Delegacioni i sindikatave ndërkombëtare parashtroi gjithashtu agjendën e tij të “punësimit të gjelbër” dhe e nxiti Bankën Botërore të mbështeste strategjinë e tij për t’u përballur me sfidat e ndërthurura të ndryshimit të klimës dhe prapësimit global nëpërmjet projekteve të reduktimit të gazrave ndotës që krijojnë vende pune. Zyrtarët e Bankës shprehën interesin e tyre në këtë qasje dhe sugjeruan konsultime të mëtejshme në nivel kombëtar dhe ndërkombëtar. 

Në përgjithësi, takimet demonstruan një shkallë të pazakontë konsensusi lidhur me situatën ekonomike aktuale. Në veçanti, theksi i vazhdueshëm që FMN vuri mbi nevojën për një shtrirje fiskale mbarëbotërore përbën një mirëseardhje dhe një mbyllje thelbësore të praktikës së saj të kaluar që nxirrte në pah qasje tërësisht deflacionare ndaj mosbalancimit ekonomik. Në të njëjtën kohë, mbetet shumë për të bërë për ta kthyer vullnetin e mirë që u shpreh gjatë mbledhjes në përparime konkrete. Në veçanti, megjithëse Strauss-Kahn shprehu mbështetjen e tij për pjesëmarrjen e sindikatave në katër grupet e punës të ngritura për përgatitjen e propozimeve gjithëpërfshirëse për implementimin e deklaratës së qeverive të G20 të bërë më 15 nëntor mbi reformën e qeverisjes dhe sektorit financiar, sipas të dhënave fillestare në fund të janarit 2009, sindikatave nuk u ishte lënë një vend në grupet e punës, pavarësisht pranisë së përfaqësuesve të biznesit. ITUC do të ndërmarrë veprime të ndryshme follow-up-i si në mënyrë të drejtpërdrejtë me FMN dhe Bankën Botërore, ashtu edhe me anëtarët kudo në botë, për t’i bindur qeveritë që t’i përfshijnë plotësisht sindikatat në të tilla grupe pune dhe në organe të tjera të ngritura në përgjigje të krizës. 

3) E hënë 23 mars 2009: Dita e dorëzimit të Deklaratës së Sindikatave për G20 Londër qeverive në mbarë botën
Siç u vërejt më lart, Këshilli i Përgjithshëm i ITUC i kërkoi Sekretariatit dhe TUAC që punojnë me partnerë të tjerë të Global Unions për përgatitjen e një deklarate tjetër për t’u diskutuar me qeveritë në kohën e Samitit të ardhshëm të G20 (Londër, 2 prill 2009). Kjo deklaratë, që do të quhet Deklarata e Sindikatave për G20 Londër do të përgatitet afër kohës së Samitit të G20, në mënyrë që të garantojë aktualitetin maksimal nën dritën e situatës ekonomike dhe financiare në të cilën do të gjendemi në atë periudhë. Mbledhja e Grupit të Punës për Politikat Ekonomike-TUAC, i cili do të zgjerohet për të përfshirë përfaqësitë e një sërë vendeve jo anëtare të OECD G20, në Paris më 9-11 mars, do të ofrojë një hapësirë praktike për diskutimin e Deklaratës së Londrës. Ajo do t’u qarkullohet të gjithë anëtarëve të ITUC pak kohë pas takimit, kështu që anëtarët mund të presin ta marrin atë gjatë javës së 16 marsit 2009. 

Në vijim, siç u ra dakord nga Këshilli i Përgjithshëm, anëtarëve të ITUC u kërkohet t’u paraqesin Deklaratën e Sindikatave për G20 Londër qeverive të tyre, të Hënën më 23 mars 2009, me synimin për të ndikuar Samitin e Londrës të G20. Ky veprim duhet të implementohet nga të gjithë anëtarët në mbarë botën, jo vetëm nga ata të vendeve të G20, me mesazhin që qeveritë e G20 duhet të marrin parasysh në diskutimet e tyre edhe këndvështrimet e vendeve jo-anëtare të G20. 
Në takimin me qeveritë e tyre më 23 mars, anëtarët duhet ta përdorin këtë mundësi për të tërhequr vëmendjen maksimale tek pozicioni i sindikatave lidhur me krizën. Veprimtaritë do të ndryshojnë nga vendi në vend por mund të përfshijnë aktivitete të mediave dhe konferenca shtypi; takime dhe seminare; diskutime dhe rezoluta të veçanta të këshillit drejtues të sindikatave e kështu me radhë. Në të gjitha rastet, është thelbësore që ITUC të mbahet e informuar mbi veprimtaritë e planifikuara dhe që të na dërgohen raportet pasi këto veprimtari të jenë kryer, në mënyrë që kjo të shërbejë si një forum për shkëmbim informacioni mbi veprimet e sindikatave kundër krizës. 

Pak para takimit të G20, kërkesat e sindikatave do të paraqiten në takimin e Ministrave të Punës të G8 dhe G14 që do të bëhet në Romë më 29 mars, në një sesion konsultimi midis Ministrave dhe Partnerëve Socialë që do të fokusohet në impaktin e krizës tek punësimi. TUAC po punon me anëtarët tanë italianë për përgatitjen e këtij takimi. 

Pas takimit të Romës, ITUC dhe TUAC në bashkëveprim me TUC janë duke organizuar një Takim të Drejtuesve të Sindikatave të G20 në Londër më 31 mars dhe 1 prill 2009. TUC është duke kërkuar një takim me drejtuesin e Samitit të G20. Takime të mëtejshme për të diskutuar përgjigjen ndaj krizës do të organizohen me Drejtues të tjerë Shteti të G20 të cilët janë në Londër për Samitin si edhe me stafin drejtues të Institucioneve Financiare Ndërkombëtare që janë të pranishme.

4) Veprime të mëtejshme për të ndaluar krizën
Veprimet e sindikatave në nivel kombëtar kanë kontribuar shumë që një sërë qeverish të rrisin shpenzimet dhe të marrin masa për trajtimin e impaktit të krizës tek kategoritë më të cenueshme. E megjithatë, amplituda e krizës është aq e madhe saqë kërkon më shumë masa si dhe që këto të fundit të jenë më të mirëkoordinuara. Veprimet tuaja në nivel kombëtar do të mbeten thelbësore për arritjen e impaktit mbi qeveritë i cili është i domosdoshëm. 
Në nivel ndërkombëtar, sipas informimit të marrë nga këshilli i përgjithshëm, do të ketë një sërë mundësish për të çuar përpara agjendën e sindikatave për krizën gjatë muajve në vijim dhe këto janë renditur më poshtë, me informacion të përditësuar aty ku është e nevojshme:

· ONP ka në program të organizojë një diskutim të niveleve të larta mbi krizën ekonomike dhe financiare në 23 mars 2009, si pjesë e sesionit të ardhshëm të Organit të saj Drejtues. Kjo do të përbëjë një pjesë të një serie përpjekjesh që do të bëhen për t’i dhënë efekt të plotë Deklaratës së ONP 2008 mbi Drejtësinë Sociale për një Globalizim të Drejtë dhe në veçanti atyre klauzolave që theksojnë rolin e ndërveprimit dhe bashkëveprimit të ONP me agjenci të tjera ndërkombëtare, duke këmbëngulur për një vend për ONP në diskutimet mbi riformësimin e strukturës multilaterale në mënyrë që të arrihet një koherencë shumë më e madhe midis aktorëve të ndryshëm; 

· Kombet e Bashkuara kanë në program për 2009 një konferencë “të instancave më të larta” mbi krizën botërore financiare dhe ekonomike dhe impaktin e saj tek zhvillimi. Modalitetet dhe koha e organizimit të konferencës duhet të vendosen brenda prillit 2009. Njëkohësisht, ITUC po kërkon t’i ofrojë informacion njësisë së niveleve të larta të OKB të ngritur për çështjen e krizës e cila drejtohet nga fituesi i çmimit Nobel Joseph Stiglitz;

· Takimet e ardhshme të organeve vendimmarrëse të ONP dhe Bankës Botërore (25-26 prill 2009, Uashington D.C.) do të kërkojnë vëmendjen e fokusuar të sindikatave pas përfundimit të Samitit të G20 në Londër dhe një deklaratë e mëtejshme e politikave të sindikatave do të paraqitet; 

· I gjithë viti do të kërkojë një përpjekje të intensifikuar nga ana e sindikatave për të argumentuar nevojën e një “Marrëveshjeje të Re të Gjelbër” në mënyrë që masat për arritjen e ripërtëritjes ekonomike të ndërlidhen me përpjekjet për të reduktuar intensitetin e gazrave ndotës të proceseve aktuale të prodhimit, duke  krijuar njëkohësisht vende të denja pune, për t’i paraprirë Konferencës së 15 të Palëve të OKB (Kopenhagën, 30 nëntor-11 dhjetor 2009) për luftën ndaj ndryshimit të klimës; 

· ETUC do të punojë për të ndikuar diskutimet në BE dhe në Bankën Qendrore Evropiane, pjesërisht nëpërmjet një konference të rëndësishme të ETUC mbi “Krizën Financiare dhe Strategjinë Evropiane të Punësimit” e cila do të zhvillohet në Bruksel më 5-6 mars 2009;

· TUAC, duke punuar në bashkërendim të ngushtë me anëtarët tanë në Itali, do të koordinojë ndërhyrjet për të vijuar veprimet e takimit të Ministrave të Punës të G8 të datave 29-31 mars dhe për të dhënë një impakt mbi Samitin e Drejtuesve të G8/G14 (La Madalena, Sardenjë, 8-10 korrik). Ai gjithashtu do të garantojë që kërkesat e sindikatave të parashtrohen në Takimin e Këshillit Ministror të OECD në Paris më 24-25 qershor. Nëse është e nevojshme, një takim i mëtejshëm i Grupit të Punës të TUAC për Politikat Ekonomike do të zhvillohet në maj/qershor për të përgatitur sa më lart. 

· ITUC, duke punuar me TUAC dhe UNI do të përpiqet të ofrojë informacion për Forumin për Stabilitetin Financiar. TUAC ka përgatitur një dokument opinioni mbi “Rirregullimin në Periudhën Pasuese të Krizës Financiare i cili mund të gjendet në:

http://tinyurl.com/TUACrereg2008

Një diskutim mbi përgjigjet e sindikatave ndaj krizës në nivel sektorial është programuar në takimin vjetor të Këshillit të Global Unions (CGU) më 9-10 shkurt. 

Këshilli i Përgjithshëm më tej ra dakord për krijimin e një institucioni për grumbullimin dhe shpërndarjen e informacionit (clearing house) lidhur me përgjigjet e sindikatave kombëtare dhe ndërkombëtare ndaj krizës. Lidhur me këtë, anëtarët ftohen t’i paraqesin me shkrim ITUC pozicionet, veprimet dhe rekomandimet e organizatave të tyre lidhur me krizën. Një përmbledhje e deklaratave të një sërë sindikatave të bëra deri tani është në dispozicion në faqen e internetit të TUAC në:
http://www.tuac.org/en/public/e-docs/00/00/03/CF/document_doc.phtml
2009 pritet të jetë një ndër vitet më të vështira deri më sot për sa i përket punësimit në botë dhe ITUC do të intensifikojë punën e tij përgjatë vitit. Ne do të vazhdojmë t’ju ofrojmë përditësime dhe raporte të rregullta mbi zhvillimet ekonomike dhe veprimet e sindikatave gjatë muajve në vijim. 

Juaji, 

Sekretari i Përgjithshëm 

Encl.
